
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Электрон журнал 1368-сонли гувоҳнома билан давлат рўйхатига олинган. 

Муассис: “SCIENCEPROBLEM S TEAM” масъулияти чекланган жамияти.

Кириш. Мамлакатнинг халқаро майдондаги обрў-эътибори ва жаҳон рейтинг 

индексларидаги ўрни ошишида иқтисодий барқарорликнинг аҳамияти каттадир. 

Хорижий давлатлар билан ўзаро манфаатли алоқалар бевосита иқтисодий манфаатлар 

юзасидан шаклланар экан, хорижий инвесторларни қизиқтирган биринчи масала 

давлатда иқтисодий барқарорлик бўлса, кейинги ўринда давлатнинг жаҳондаги 

иқтисодий рейтинг индексларидаги ўрни аҳамият касб этади. Шу жиҳатдан таҳлил 

қилар эканмиз Ўзбекистондаги иқтисодий барқарорлик жараёнлари анча 

мустаҳкамланди.  

Ўзбекистон Республикаси Президентининг 02.06.2020 йилдаги «Ўзбекистон 

республикасининг халқаро рейтинг ва индекслардаги ўрнини яхшилаш ҳамда давлат 

органлари ва ташкилотларида улар билан тизимли ишлашнинг янги механизмини 

жорий қилиш тўғрисида»ги ПФ-6003-сонли Фармонига мувофиқ бугунги кунда 

Ўзбекистоннинг ўрнини Глобал рақобатбардошлик индексида акс эттириш бўйича 

чора-тадбирлар ишлаб чиқилган. Дунёдаги институционал муҳитнинг сифатини 

баҳолаш – иқтисодий ривожланишнинг асосий шарти сифатида дунёда умум қабул 

қилинган восита ҳисобланади. Айтиш керакки, халқаро рейтинг ва индекслар ҳар бир 

мамлакатнинг ривожланиш жараёнини ўзида намоён этиб, давлат бошқаруви сифати, 

аҳолининг турмуш даражаси,  тадбиркорлик фаолияти ва хорижий инвесторлар учун 

қулай муҳит, барқарор иқтисодий ўсиш ва рақобатбардошлик каби муҳим жиҳатларни 

ўз ичига олади.  

Ўзбекистон Республикаси Президентининг 25.02.2019- йилдаги ПҚ-4210-сон 

“Ўзбекистон Республикасининг халқаро рейтинглар ва индекслардаги ўрнини яхшилаш 

чора-тадбирлари тўғрисида"ги Қарорга мувофиқ, Иқтисодий эркинлик индекси (Index 

of economic freedom), тузувчи — Мерос жамғармаси (The Нeritage foundation), Глобал 

рақобатбардошлик индекси (The Global Competitiveness Index), тузувчи ― Жаҳон 

иқтисодий форуми (World Economic Forum), Бизнес юритиш (Doing 

business), тузувчи — Жаҳон банки (The World bank), Иқтисодий ҳамкорлик ва тараққиёт 

ташкилоти (ИҲТТ) кредит рейтинги ҳамда Бюджет очиқлиги (Open budget 

index), тузувчи — Халқаро бюджет ҳамкорлиги (International budget partnership) 

рейтинглар айнан иқтисодий тараққиёт йўналишида натижаларни акс эттиради1. 

Адабиётлар таҳлили. Халқаро индекс ва рейтинглар тарихига назар 

ташлайдиган бўлсак, XX аср бошларига келиб АҚШда облигациялар бозори кенгайиши 

ортидан  илк бора рейтингларни бериш амалиёти жорий этилган [5; 18-бет].  1909 йилда 

америкалик молиявий таҳлилчи, тадбиркор ва инвестор Жон Муди томонидан акциялар 

қиймати бўйича “Moody’s Analyses of Railroad Investments” нашрини чоп этиш билан 

бошланди [1; 38-бет]. Кейинчалик Mood’s рейтинг агентлигига асос солган. 

Мана шу анъанага кўра дунё амалиётида глобал индекслар ҳамда рейтинглар 

пайдо бўла бошлаган. “Иқтисодий луғат” да индекс сўзи лотинча “index” сўзидан 

олинган бўлиб рўйхат, регистр, кўрсаткич деган маъноларни билдириб, элементнинг 

ёки маълум бир тизимнинг ҳолати бўйича тўпламдаги ўрнини, номинал ўлчовини 

тавсифловчи рақамлар, ҳарфлар ёки белгилар комбинациясидир. Рейтинг эса, инглизча 

“to rate” феълидан келиб чиқиб, “баҳолаш” ёки “баҳо бермоқ” маъносини билдиради. 

Қоида тариқасида айтадиган бўлсак, рейтинг маълум бир объект ёки ҳодисанинг 

 
1 http://ratings.gov.uz/rating/ranking_rol 

долзарблиги ёки аҳамиятини акс эттирувчи рақам ёки тартибли кўрсаткичдир [6; 123-

бет]. 

Демак, индекс ва рейтинг атамалари бир-бирини тўлдирувчи тушунчалар бўлиб, 

мамлакатнинг инвестициявий жозибадорлиги нуқтаи назаридан, индекс бу – унда 

иштирок этувчи мамлакатлар жамланмасида ҳар бир мамлакат бўйича инвестицион 

муҳитга таъсир қилувчи омилларни кўрсаткичларининг рўйхати ёки регистри бўлса, 

ушбу ҳолатда рейтинг мазкур рўйхат ёки регистрнинг долзарблиги ва аҳамиятига кўра 

баҳо бериш орқали тартибли қилиб тузилган шаклидир. 

Тадқиқот методологияси. Жаҳон миқёсидаги халқаро ижтимоий-иқтисодий 

рейтинглар орасида, биринчи навбатда, Жаҳон банкининг «Бизнес юритиш» 

рейтингини қайд этиш лозим. «Бизнес юритиш» рейтинги ҳисоботи Жаҳон банкининг 

ҳар йили ўтказадиган тадқиқотлари натижаси ҳисобланиб, унга кўра, 190 мамлакатда 

10 кўрсаткич бўйича бизнес юритиш қулайлиги баҳоланади. Ҳисобот кичик ва ўрта 

бизнеснинг ҳаётий фаолияти давомида уни тартибга солувчи норматив-ҳуқуқий 

ҳужжатларни баҳолашга, амалиётда қўллаш тартибига йўналтирилган. Ушбу ҳисобот 

Жаҳон банки томонидан 2003 йилдан бери тайёрланиб келинади ва ҳар йили кузда 

эълон қилинади. 

Қувонарлиси шундаки, кейинги 5 йил давомида «Бизнес юритиш» рейтингида 

Ўзбекистон жаҳоннинг 190 мамлакати орасида 2012 йилдаги 166-ўриндан 2017 йилда 

74-ўринга кўтарилиб, бизнес юритиш учун энг қулай ишбилармонлик муҳитини яратиш 

кўрсаткичи бўйича ислоҳотчи мамлакатларнинг биринчи ўнталигидан жой олди. 

Ўзбекистон 2022 йилгача Жаҳон банки ва Халқаро молия корпорациясининг «Бизнес 

юритиш» ҳисоботидаги жаҳон мамлакатларининг биринчи йигирматалиги даражасига 

мос келадиган энг қулай шарт-шароитларни яратишга интилмоқда. Бу мақсад 

Президентимизнинг 2018 йил 13 июлдаги “Жаҳон банки ва Халқаро молия 

корпорациясининг “Бизнес юритиш” йиллик ҳисоботида Ўзбекистон Республикасининг 

рейтингини янада яхшилаш чора-тадбирлари тўғрисида”ги Қарорида ўз ифодасини 

топган [2]. 

Таҳлил ва натижалар муҳокамаси. 2022 йилда Ўзбекистон 2021 йилда эълон 

қилинган ва ўзи учун устувор деб билган жами 19 та халқаро рейтингдан 11 тасида ўз 

позициясини яхшилади. Жумладан, 2022 йилда Глобал инновациялар индексида 

ўз ўрнини 4 поғонага кўтариб, 132 та давлат орасида 82-ўринни, Рақобатбардош саноат 

унумдорлиги индексида 5 поғонага кўтариб, 154 та давлат орасида 89-ўринни, Электрон 

ҳукуматни ривожлантириш рейтингида 18 поғона яхшилаб, 193 та давлат ичида 69-

ўринни эгаллади [7].  

Халқаро рейтингларда юқори ўринларни эгаллаш Ўзбекистоннинг жаҳон 

майдонидаги обрўси учун муҳим ҳисобланиши билан бирга хорижий инвестиция ҳамда 

илғор технологияларнинг юртимизга кириб келишида кўприк вазифасини 

бажаришини унутмаслигимиз керак. 2019 йилда Британиянинг нуфузли 

The Economist нашри Ўзбекистонни йил мамлакати, дея эътироф этган эди. 

Нашрга кўра, Ўзбекистон 2019-йилда энг кўп яхши томонга ўзгарган мамлакатга 

айланган эди. Бу сўнгги беш йилликдаги илк кўрсаткичларимиз эди. Мазкур давр 

оралиғида қатор ишлар амалга оширилдики, Жаҳон иқтисодий форумининг Глобал 

рақобатбардошлик индекси (Global Competitiveness Index), Жаҳон банкининг бизнес 

юритиш рейтинги (Doing Business)даги ўсишлар фикримизни тасдиқлайди.  

Индекснинг «Эркин савдо» кўрсаткичида Ўзбекистоннинг ўрни рекорд даражада 

яхшиланганди: 2021 йилдаги 163 та ўриндан 67-ўринга кўтарилди ва Марказий Осиё 

давлатлари орасида етакчиликни қўлга киритди. Бундан ташқари, инвестиция, 

молиявий эркинлик ва монетар эркинлик кўрсаткичларида сезиларли ўсиш қайд 

этилди. 

Хусусан, иқтисодиётда давлатнинг ролини камайтириш, макроиқтисодий 

барқарорликни таъминлаш, иқтисодий ўсиш истиқболларини яхшилашга қаратилган 

босқичма-босқич ислоҳотлар Жаҳон банкининг “Бизнес юритиш” индексида кўтарилиш 

қайд этилишига сабаб бўлди.  

Ўзбекистонда бизнес юритиш муҳитини янада яхшилаш, тадбиркорликка кенг 

эркинликлар бериш орқали кичик бизнес субъектларини қўллаб-қувватлаш уларни 

ривожлантириш мақсадида қабул қилинган давлат дастурлари асосида банклар 

томонидан имтиёзли кредитлаш орқали ҳудудларда аҳолининг тадбиркорлик 

фаолияти билан шуғулланиши, унинг турмуш тарзини яхшилаш ва иш билан 

бандлигини оширишга эътибор қаратилмоқда. Республикада кичик ва ўрта бизнес 

субъектларига кўрсатилаётган хизматларнинг кўлами ва сифатини, шу жумладан 

тадбиркорлик субъектларига ахборот-коммуникация технологияларидан фойдаланган 

ҳолда хизмат кўрсатиш орқали ошириш каби вазифалар белгилаб берилган. 

Ўзбекистон Республикасининг халқаро рейтинглардаги ўрнини мониторинг 

қилиш ва баҳолаш миллий тизими яратилганини алоҳида таъкидлашимиз керак. 

Миллий мониторинг тизимини ташкил этишнинг дастлабки босқичи сифатида 

тадқиқот институтларига халқаро рейтинглар бириктирилиб, улар зиммасига халқаро 

рейтингларнинг методологик ва бошқа таркибий қисмларини аниқлаш, уларни 

амалдаги қонунчиликка имплементация қилиш, Ўзбекистоннинг халқаро 

рейтинглардаги паст кўрсаткичларига сабаб бўлаётган асосий омилларни аниқлаш 

вазифаси юклатилди. 

Бундай дадил ислоҳотлар, креатив ёндашувлар, кутилмаган қарорлар ва 

шиддатли одимлар туфайли Ўзбекистоннинг ташқи сиёсати жаҳон ҳамжамиятининг 

эътирофига сазовор бўлиши, юртимизнинг дунё миқёсидаги ижобий имижи 

шаклланишига олиб келади. Глобаллашув даврида бу каби рейтинг ва индекслар 

нафақат экспертлар, балки давлатлар даражасида ҳам ислоҳотлар ва иқтисодий 

сиёсатнинг муваффақияти мезонлари сифатида кўрилмоқда.  

Шундай экан, мамлакатимизда иқтисодий ўсишнинг ишончли базасини яратиш 

ва аҳоли фаровонлигини ошириш биз учун, ҳозирги кундаги жаҳон иқтисодиётидаги 

замонавий жараёнлар фонида, айниқса, долзарб аҳамиятга эга. Бинобарин, 

инвестициялар оқимини сезиларли даражада ошириш, институционал ва 

ишбилармонлик муҳитини яхшилаш борасидаги муаммоларни ҳал қилишнинг 

самарали усулларидан бири бу юртимизнинг умумэътироф этилган халқаро 

рейтингларда фаол иштирокини таъминлаш ва ушбу тадқиқотларда муайян 

натижаларни қўлга киритишдир. Бу, ўз навбатида, нафақат Ўзбекистонга бўлган 

ишончнинг ортишига, балки долзарб масалаларни аниқ белгилаб олиб, энг мақбул 

халқаро амалиётга асосланган бизнес ва инновацион фаолият шароитларини 

шакллантириш борасида ҳам муваффақият омили бўлади. 

Шунинг учун ҳам халқаро рейтинглар бўйича йиллик ҳисоботларни кенг равишда 

эълон қилиш, шунингдек, ҳисоботларни ўрганиш ва тегишли йўналишлар бўйича 

ишлар аҳволини яхшилашга қаратилган халқаро ташкилотлар ва экспертларнинг 

тавсиялари билан иқтисодчи-мутахассислар мунтазам равишда танишиб бориши 

муҳим.  Жумладан, давлатнинг иқтисодиётдаги иштирокини камайтириш, хусусий 

секторнинг ролини кучайтириш, мамлакатимизда савдо-иқтисодий, инвестициявий, 

ижтимоий соҳаларни ривожлантириш моделларини ишлаб чиқиш, дунёнинг етакчи 

халқаро таҳлил ва илмий-тадқиқот, ишлаб чиқариш муассасалари билан алоқаларни 

мустаҳкамлаш долзарб масаладир.  

Ҳозирда “Жаҳон банки, Бирлашган Миллатлар Ташкилоти, Бирлашган Миллатлар 

Ташкилотининг Тараққиёт дастури, Иқтисодий ҳамкорлик ва тараққиёт ташкилоти, 

Жаҳон иқтисодий форуми, Халқаро бюджет ҳамкорлиги, INSEAD халқаро бизнес-

мактаби ва 475 Economist Intelligence Unit каби халқаро рейтинг агентликлари ва 

ташкилотлари билан расмий алоқалар йўлга қўйилган [3].  

Бугунги кунда халқаро миқёсда устувор ҳисобланган тўртта халқаро рейтинг ва 

индексда Ўзбекистон ҳали эътироф этилмаганлигини ҳам айтиб ўтишимиз лозим. Бунга 

бир неча сабаблар бор. Масалан, Жаҳон форумининг “Глобал рақобатбардошлик 

индекси”га мамлакатимизни киритиш масаласи юзасидан Молия вазирлиги олиб 

борган музокаралар натижасида индексга кириш жараёни 2 йил муддатни талаб этиши 

маълум бўлди. Биринчи йилда ташкилот томонидан Ўзбекистонда расмий сўровнома 

ўтказиш учун ҳамкор, яъни нодавлат нотижорат ташкилотлар, илмий-тадқиқот 

институтлари танлаб олинади ва сўровнома ўтказилади. Иккинчи йилда сўровнома 

натижаларидан келиб чиқиб, Ўзбекистоннинг индексдаги норасмий ўрни белгиланади 

ҳамда уларнинг Ўзбекистон кўрсаткичларининг ҳақиқий тенденциялари билан қай 

даражада мос келиши текшириб кўрилади. Тенденциялар махсус экспертлар томонидан 

2 йил мобайнида мунтазам кузатилиб борилади ва таҳлил қилинади.  

Халқаро бюджет ҳамжамиятининг “Бюджет очиқлиги индекси”га кириш 

масаласига тўхталадиган бўлсак, индекс бўйича мамлакатда тадқиқот ўтказиш учун 

зарур ресурслар (жумладан, маблағлар) фақатгина халқаро нодавлат ташкилотлар ва 

институтлар (донорлар) ҳисобидан амалга оширилади. Ҳамжамиятнинг асосий 

талабларидан бири — тадқиқот ўтказишдаги маҳаллий ҳамкор сифатида мустақил 

фуқаролик жамияти институтлари (нодавлат нотижорат ташкилотлар) бўлиши зарур. 

Мазкур индекс ҳисоботида мамлакатимизни акс эттириш бўйича якуний қарор 

ташкилотнинг кейинги йиғилишида кўриб чиқилишига келишилган. ҳамкорлик ва 

тараққиёт ташкилотининг “Тўғридан-тўғри хорижий инвестицияларни тартибга солиш 

чекловлари индекси”да Ўзбекистонни эътироф этиш мақсадида тузилма масъул 

раҳбарлари билан музокаралар ўтказилган. Хусусан, ҳамкорлик ва тараққиёт 

ташкилоти билан биргаликда “Инвестицион сиёсат шарҳи — Ўзбекистон” номли 

ҳисоботни ишлаб чиқиш ва бу орқали индексда мамлакат ўрнини акс эттириш 

имкониятларини кенгайтириш бўйича келишувларга эришилди. 

Хулоса ва таклифлар. Хулоса ўрнида халқаро рейтингларда юқори ўринларни 

эгаллашга ҳаракат билан бир вақтда бизнес муҳитини тартибга солувчи ислоҳотларни 

изчил ўтказиш, ҳар қандай ҳажмдаги бизнесни ривожлантиришга қулай муҳит яратиш 

бўйича ишларни кенг кўламда олиб бориш тавсия этилади. Халқаро рейтинг ва 

индексларда мамлакатнинг юқори ўринларни эгаллаши, дунё давлатлари билан 

ижтимоий, иқтисодий, савдо, инвестиция, ҳуқуқий, сиёсий соҳаларида эришилган 

ютуқларни акс этишини таъминлаш борасида қилиниши лозим бўлган вазифалар ҳам 

кам эмас. Яъни тизимли ислоҳотларнинг натижаси, ҳақиқий кўрсаткичи – бу иқтисодий 

ўсиш, хорижий инвестицияларни жалб этиш, иш ўринларини яратиш ва аҳоли 

даромадининг ўсишига эришишдир. 

